
Vátryggingafélag v/hestaverndar – takmarkaðrar líftryggingar 

 
Meiðsl á hesti í mars 2012, aflífun í október sama ár. 

Gögn. 
1) Málskot móttekið 21.11. 2012. 
2) Bréf vátryggingafélagsins til nefndarinnar, dags. 10.12. 2012. 

 
Málsatvik. 
Fyrirliggjandi gögn upplýsa um aðdraganda máls þessa.  
Viðkomandi hestur helstist og fékk ekki bata þrátt fyrir meðhöndlun dýralækna sbr. fyrirliggjandi 
gögn. Samkvæmt skilmálum greiðir félagið bætur ef hesturinn sem um ræðir deyr af völdum 
sjúkdóms eða slyss. Kveðið er á um það að félagið greiði bætur ef hesturinn er svo sjúkur eða 
slasaður að tafarlaus aflífun er ráðlögð af dýralækni þar sem læknismeðferð bryti í bága við 
dýraverndunarsjónarmið.  
Félagið telur að framangreind skilyrði séu ekki uppfyllt. Í læknisvottorði er því lýst að hesturinn 
hafi verið meðhöndlaður með lyfjum og ráðlagt hvíld. Við síðari skoðun hafi komið í ljós eftir 
ráðlagða hvíld og lyfjameðferð og eftir röntgenmyndatöku hinn 01.10. sl. brot á griffilbeini á 
hægri fæti sbr. gögn málsins. Þá hafi aflífun verið ráðlögð. Félagið telur því skilyrði skilmála ekki 
uppfyllt. Það vísar og til ákvæði skilmála þess efnis að félagð greiðir ekki bætur ef aflífa þar 
hestinn vegna heltis. Einnig greiðir félagið ekki bætur ef hesturinn deyr eða aflífa þarf hann vegna 
brots eða sprungu í beinvef sbr. nánar skilmála. 
M telur bótaskyldu fyrir hendi sbr. umfjöllun í málskotinu. Hann telur skiyrði skilmála um 
tafarlausa aflífun vera uppfyllta. 
 
Álit 
Þegar tekið er mið af fyrirliggjandi gögnum er skilyrði vátryggingarskilmála um tafarlausa aflífun 
uppfyllt í ljósi þess að gripið var til þessa þegar sjúkdómsgreining var framkvæmd í október 2012.   
Samkvæmt vátryggingarskilmálum greiðir félagið ekki bætur ef hestur deyr eða aflífa þarf hann 
vegna “heltis” og/eða “brots eða sprungu í beinvef sem sýnir merki um veikleika, beineyðingu, 
hrörnun eða gigt”. Fyrirliggjandi gögn verða ekki skýrð á þann veg að umrædd undanskilin áhætta 
eigi við. Ekki hefur verið sýnt fram á að aflífa hafi þurft hestinn sökum heltis. 
Með vísan til framanritaðs og fyrirliggjandi gagna er bótaskylda fyrir hendi.   
 
Niðurstaða. 
Bótaskylda er fyrir hendi. 

